
				இப்பக்கம் மெய்ப்பு பார்க்கப்படவில்லை
446 நினைவு அலைகள்

பல பள்ளிகளில் வருகை குறைந்து விட்டதை முதல்வர் இராசாசியே அறிவித்த பிறகு, அதை மாற்றிவிட நல்ல வாய்ப்பு இருப்பதாக எண்ணினார்.

காங்கிரசுக் கொள்கைகளிலோ, திட்டங்களிலோ, உயர்ந்த வாழ்க்கை நெறிமுறை அடிப்படைகளில் ஒன்றாகவோ இல்லாத அரைவேளைப் படிப்புத் திட்டத்திற்கு அளவுக்கு மீறிய மதிப்பைக் கொடுத்துவிட்டார் இராசாசி.

அத் திட்டத்தைத் தொடர்ந்து செயல்படுத்த விடுவதானால் மட்டுமே, தாம் தலைவர் பதவியை மீண்டும் ஏற்று, முதல் அமைச்சராகச் செயல்பட முடியும் என்று இராசாசி, கண்டிப்பாகத் தெரிவித்துவிட்டார்.

இது தேவை இல்லாத நிபந்தனை என்பது, அரசியல் புதை மண்டலத்தில் சிக்கிக்கொள்ளாத நடுநிலையில் இருக்கும் பார்வையாளர்களின் கணிப்பு.

தலைவர்கள் மேலுள்ள பக்தியின் காரணமாக வழியில் பாம்பு ஊர்ந்தாலும் தலைவரின் கையைப் பிடித்து இழுத்து நிறுத்தாமல் நிற்பது, நம் மக்களின் போக்கு. இராசாசி அவர்களின் பக்தர்களும் அப்படித்தான் இருந்தார்களோ என்னவோ!

இராசாசி தம்முடைய நிபந்தனையைத் தளர்த்த மறுத்து விட்டார்.

முதல்வர் பதவிக்குப் போட்டி

நாம் தேர்தலுக்கு நிற்காமல், தம் சார்பில் ஒருவரைத் தலைவர் தேர்தலுக்கு நிறுத்தப் போவதாகச் சொல்லிவிட்டார்.

காங்கிரசு ஆட்சியின் பெருமைக்கு இழுக்கு வராத வகையில், ‘குலக்கல்வித் திட்டத்தை எடுத்துவிட ஏற்பாடு செய்ய முடியும் என்று நம்பியல்லவா பெரும்பாலான சட்டமன்ற காங்கிரசு உறுப்பினர்கள் புதுக்கல்வித் திட்டத்தை ஆதரித்து வாக்களித்தார்கள்?

அவர்களிடம் ஏமாறிப் போன உணர்வு மேலாங்கியது. பொது வாழ்க்கைக்கு அது ஆகாத உணர்வு. அவ்வுணர்வால் உந்தப்பட்டு இராசாசிக்குப் போட்டி, அணி உருவாயிற்று.

இராசாசி திரு சி. சுப்பிரமணியம் - கல்வி அமைச்சர் அவர்களைத்

தலைவர் தேர்தலுக்கு நிறுத்தினார். அவரை வெல்லக்கூடிய ஒருவரை, இராசாசி எதிர்ப்பு அணி தேடும் சங்கடமான நெருக்கடி உருவாயிற்று.

